
శ్రీరంగమాహాత్మ్యము








      తి యథార్థస్థితి రాక్షసుండని భక్తింగొల్వలేదో హిత

      క్రియలం మరియుంటినో పలుకులన్ రెంటాడి కానైతినో.

క. ఎక్కడి లంకాపుర మే, నేక్కడ నినుఁబాసి కడకు నేలా చనుదున్

      రక్కసుఁడనైన నీవే, దిక్కనియున్నాఁడ తండి దిగవిడుతురటే.

క. పొమ్మనినప్పుడె మేనం, తమ్ముగదా యనుచు ననువితానము దొలఁగన్

      సమ్మత మొందెను నాకిది, సమ్మతమే సభకు మీకు సమ్మత మైనన్.

గీ. కించుపగవాని నాజ్ఞ సేయించునటుల, వెడలిపొమ్మన్న నేనేల కడకు బోదు

      పుణ్యమున కొడిగట్టి యీపొంతనున్న, వార లొకమాట యనరయ్య వాసి చెడదు.

క. అని పెదవులు దడపుచు నగ, తనుగనుఁగొని రిచ్చనున్న దానవవిభుపై

      ననురాగము కరుణయు మరి, నినుమడిగా రామచంద్రుఁ డిట్లని పల్కెన్.

క. ఈబోలనట్టియర్థము, చేఁ బరమప్రీతి నిచ్చి సేయఁగవలయున్

      నేబోవవలయు లంకకు , తాబోవం డితఁడు కడమతలపుల ననుచున్.

క. రమ్మని దనుజాధీశు క, రమ్ము కరమ్మున దగిల్చి రఘుపతి శ్రీరం

      గమ్మునకుఁ దోడుకొని చని, సమ్ముఖమున నునిచి రంగశాయిం జూపెన్.

శా. సేవించందగు సంతతంబు సుజనుల్ శ్రీనర్తకీరంగమున్

      భావాతీతపదాబ్జనీయమగు నప్పద్మాక్షు సారంగమున్

      దావప్రాయభవాదితామృతసరిత్తారంగమున్ హాటక

      గ్రావోత్తుంగమునాగ మత్ప్రకరరంగద్భృంగమున్ రంగమున్.

క. మాయిక్ష్వాకునివంశజు, లీయీశ్వరు రంగధాము నిలవేలుపు నా

      దాయము నిక్షేపముగా, పాయకఁ గనికొల్తు రింతపర్యంతంబున్.

క. నాకన్న నధికమైనది, నీకున్ భువనముల లేదు నెమకిన నొసఁగున్

      నాకారాధ్యుఁడు శ్రీపతి, నా కారాధ్యుం డితండె నాకధికుఁ డగున్.

క. ఈరంగస్వామిని నా, మారుగ గనికొల్వు మారుమాటాడకు మీ

      యూరికె జను మొసఁగెదనని, శ్రీరంగవిమాన మతని చేతికి నిచ్చెన్.

ఉ. ఇచ్చిన మిన్నుముట్టి యతఁ డెంతయు సంతసమంది రాఘవున్

      ముచ్చటదీర లేచి పదముల్ తన ఫాలముసోఁక మ్రొక్కి పై

      నచ్చరదుందుభుల్ మొరయ నంబరవీథిని వచ్చి వచ్చినా

      యిచ్చదలంచినట్లుగ మహీస్థలి గాంచె కవేరికన్యకన్.

గీ. కాల్యకరణీయములు దీర్పఁగాఁ దలంచి, మిట్టయైనట్టి కావేరి నట్టనడుమ

      దనరు సికతామయద్వీపమున నతండు, మస్తకముమీఁది రంగధామంబు డించె.

		 ఈ పేజీలో చివరి మార్పు 23 నవంబరు 2020న 23:19కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

